KVALITET ŽIVOTA (2.)
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Uzvišeni Allah u Kur'anu Časnom poručuje: ''On daruje mudrost onome kome On hoće, a onome kome je mudrost darovana – darovano je veliko dobro. A shvatiti mogu samo oni koji su razumom obdareni.'' (El-Bekare, 269.)
Braćo moja u Dini Islamu! Jedna od definicija mudrosti glasi: ''Mudrost je govoriti onda kada treba govoriti i šutjeti onda kada treba šutjeti.'' Prema ovoj definiciji možemo zaključiti da danas kod ljudi nema baš puno mudrosti, jer većina ljudi šute onda kada bi trebalo da pričaju a pričaju onda kada bi trebalo da šute, što nerijetko izaziva nesporazume i svađe među ljudima. Zato su naši mudraci, da bi ljude podstakli da vode računa o tome kada i šta govore, izveli zaključak: ''Ako je govor srebro, onda je šutnja zlato.'' Ili, kako veli naš Pejgamber, s.a.v.s.: ''Ko vjeruje u Allaha i u Sudnji dan, neka govori samo ono što je dobro ili neka šuti!'' (Muttefekun alejhi)
S druge strane, treba imati u vidu da je nekada i šutnja govor ili odgovor. Mi nekada puno više kažemo izrazom svoga lica, mimikom svoga tijela ili naglim napuštanjem nekog razgovora ili sijela. I za razliku od djece, koja će prije slagati nego prešutjeti, mi odrasli više volimo šutnjom govoriti. To je posebno primjetno u našim bračnim životima, gdje smo radi boljeg i mirnijeg suživota nekada prisiljeni da nešto prešutimo pa i po neku knedlu da progutamo, što je, u suštini, dobro. Međutim, u toj navici prešućivanja nekada prešutimo i neke bitne stvari, što nije dobro, jer tada neke stvari ostanu nedefinisane i, kao takve, postaju izvor problema u našem životu. S toga, s obzirom da je brak osnova porodice, a da je porodica osnova društva, u ovom vremenu ravnopravnosti spolova vrlo je važno potaknuti dijalog između bračnih drugova.
S tim ciljem jedan od naših alima je, tokom posjete promocijama knjiga, iskoristio priliku da anketira prisutne žene sa jednim jednostavnim pitanjem: ''Šta bi voljela reći svome mužu?'' Većina rečenica koje su te žene napisale, a koje su dio svakodnevnog bračnog života, jesu upravo one rečenice koje se prešućuju ili se teško izgovaraju. Sada ću vam navesti neke od tih rečenica, ali bez komentara. Komentare dodajte vi sami sebi, ali u sebi. Naše supruge nam, dakle, poručuju sljedeće:
-Volim iznenađenja i ne budi uvijek jednoličan!

– Opraštam ti sve osim laganja.
– Budi dobar i pažljiv slušatelj!

– Zagrli me i bez razloga!

– Neću ti otkriti svoje emocije iz prošlosti. Nemoj džaba tražiti!

– Plačem više nego što ti misliš!

– Pomozi mi u kućnim poslovima!

– Mrzim tvoju nesređenost i haotičnost. Možeš li ikako biti uredan!?
– Volim te vidjeti ljubomornog na mene.
– Budi elegantan, volim se hvaliti tobom!

– Ja sam temperamentna, ali te mnogo volim.

– Rastužim se bez razloga, ali nemoj odmah pomisliti da si ti razlog moje tuge.

– Cijenim to što činiš za mene, čak i onda kada ti to ne kažem.

– Nemoj me uspoređivati sa svojom majkom, time mi govoriš da si još uvijek dijete.

– Ja tebe ne uspoređujem ni sa kim, pa nemoj ni ti mene uspoređivati ni sa kim.

– Ne želim drugog muža, želim da ti budeš drugi muž.
– Ja sam samo tvoja, budi i ti samo moj.
– Vjerujem ti, ali sam ljubomorna.

– Ja se uvijek lijepo i elegantno oblačim zbog straha od druge žene, a ne zbog toga što tražim drugog muškarca.
– Više osjećam tvoju snagu kada si nježan i osjećajan, nego kada si grub.

– Ja radim mnoge stvari radi tebe iako mi se ne sviđaju, pa postupaj i ti tako.

– Niko me ne usrećuje kao ti, ali me niko i ne rastužuje kao ti.

– Ja sam tvoja žena, nisam tvoja sluškinja.

– Budi proaktivan i preuzmi inicijativu, smeta mi da ja stalno prva počinjem.

– Jaka sam, ali trebaš mi.
Braćo moja! Kada ubuduće, akobogda, budemo razgovarali sa svojim suprugama, imajmo u vidu ove navedene rečenice, kao i one rečenice koje bismo mi njima rado htjeli reći, ali ih prešućujemo ili teško izgovaramo. Razgovarajmo sa njima! Time ćemo popraviti kvalitet našeg bračnog života, a time i kvalitet našeg cjelokupnog života. 
Gospodaru naš, podari nam u suprugama našim i u djeci našoj radost i učini da budemo predvodnici bogobojaznih. Amin. 
